
Ddu sciiast chi sa crésia de Santu Giroxi de Sestu tenit sa trassa architetonica
de sa crésia de Santu Giacu de Biddanoa in Casteddu? Po nai sa beridadi,
santu Giacu (chi in is seculus dd’ant mudada) at fatu de modellu po calincuna
crésia de su Campidanu de Casteddu, cumenti podeus biri de manera crara
puru in santu Pedru de Sétimu e santu Pedru de Assémini.

Su stilu est cussu de su goticu-cadelanu, arribau in Sardinnia cun s’assitiu
cadelanu-aragonesu de sa citadi pisana de Castel di Castro (Casteddu). Su
primu fabricu chi nd’ant pesau cun custas trassas in su 1324, difatis, est sa
crésia de Sanctae Mariae de Bonayre (imoi connota cumenti Santuariu de
Bonaria).

Is carateristicas de foras de santu Giroxi, tipicas de custas crésias goticas-
cadelanas sardas pesadas de s’acabu de su Trexentus a su Cincuxentus, funt sa
faciada chi spaciat in unu finali pranu cun arrandas, su campanili cuadrau
postu a manca de sa faciada, is fortilesas angularis (chi serbint po poderai sa
spinta de sa boveda a incruxadura de sa primu campada), e su portali cun
s’arcu a bicu acutzu propassau de un ogulu.

A intru tenit forma de retangulu a una navada feti cun boveda a sestu acutzu e
cincu campadas partzias cun arcus a ogiva. In is ladus s’agatant is capillas. Su
prespitériu, cuadrau, est prus basciu e strintu e tenit una boveda a cruxi cun
una prenda pendina in sa crai.

Bellas meda e balint de essi bistas is decoraduras cumenti is prendas
pendinas, is trancafilus frassus e is peixeddus de is arcus.

